
Sambil kata begitoe Bong-loan toeroetin pada Sioe-kioe, jang toentoen ia poenja tangan, adjak masoek ka dalem.

„Soeda tjim, djangan poekoel lagi sama tji Bong-loan“ kata lagi kamoedian anak prampoean itoe, seraja mengamperi pada itoe njonja moeda, jang sekarang ada sedeng bersisir. „Samoeanja ada Nioe jang poenja salah; laen kali Nioe tida nanti begitoe lagi. Ampoenin da boeat sakali ini.“

„Emtjim memangnja boekan mara sama Nioe.“

„Kaloe begitoe djangan poekoel lagi toh sama entji Bong-loan.“

Njonja moeda itoe kaloearken tertawa tengal sabentaran, meliat klakoeannja Sioe-kioe jang maoe bri perlindoengan pada temannja.

Merasa senang jang boedjoekannja ada memakan, anak prampoean itoe laloe dekatin lagi pada Bong-loan, seraja berkata dengen bisik-bisik:

„Kaga nanti dipoekoel lagi; entjim tadi soeda tertawa. Sabentar djangan kaga dateng ka roemah, ja ? Sekarang Nioe maoe poelang.“

Bong-loan malaenkan manggoetin sadja kapalanja, kamoedian Sioe-kioe lantas berlari-lari kaloear, ambil piringnja di bawa poehoen mangga, dan masoek ka roemahnja, dimana ia dapetken iboenja sedeng doedoek bersantap.

„Ini ada banjak masakan jang baroe mateng, Sioe-kioe, apa loe soeda habis makan ? Ni ada

